AWDURDOD PARC CENEDLAETHOL 
1af Chwefror, 2012
Yn Bresennol:
Cynghorydd JA Brinsden (Cadeirydd)

Cynghorwyr JS Allen-Mirehouse, ML Evans, SL Hancock, M James, RM Lewis, PJ Morgan, WL Raymond, M Williams; Mdms G Hayward, C Gwyther ac M Thomas; Mr D Ellis a Mr EA Sangster.
(Swyddfa APC, Parc Llanion, Doc Penfro: 10.00a.m. – 12.05pm)
1. Ymddiheuriadau 

Derbyniwyd ymddiheuriadau am fod yn absennol oddi wrth y Cynghorwyr RR Evans, HM George, RN Hancock a Mr A Archer. 
2.
Datgan Buddiannau

Ni ddatganwyd unrhyw fuddiannau.
3.
Cyhoeddiadau’r Cadeirydd 
(a) Roedd y Prif Weithredwr a’r Cadeirydd wedi mynychu cyfarfod o Bwyllgor Gwaith CAPC yn Llundain ar y 24ain o Ionawr.
4.
Cofnodion 

Cyflwynwyd cofnodion y cyfarfod a gynhaliwyd ar y 7fed o Ragfyr, 2011 i’w cadarnhau a’u llofnodi.


PENDERFYNWYD cadarnhau a llofnodi cofnodion y cyfarfod a gynhaliwyd ar y 7fed o Ragfyr 2011.
5.
Materion yn codi o’r Cofnodion 
Adroddiad Monitro Blynyddol 2011ar Gynllun Datblygu Lleol Parc Cenedlaethol Arfordir Penfro (Cofnod 6)

O ran Cytundeb Adran 106 yn sgîl rhoi caniatâd cynllunio i Rhodewood House, Saundersfoot, roedd un Aelod am wybod sut y cafodd yr arian ei ddefnyddio i hyrwyddo’r gwaith o ddarparu tai fforddiadwy.  Cytunodd y Cyfarwyddwr Cyfarwyddo a Chynllunio i roi’r wybodaeth am yr eiddo oedd wedi’i brynu gyda’r arian a dalwyd o dan y cytundeb.
Llefydd Gwag ar Bwyllgorau (Cofnod 13)
Gofynnodd yr Aelodau am i’r cofnodion ei gwneud yn berffaith glir nad ymddiswyddo o’r Awdurdod wnaeth Mrs Fiona Lanc ond bod ei thymor o wasanaeth wedi dod i ben.  
Seminar Flynyddol Parciau Cenedlaethol Cymru ar gyfer yr Aelodau (Cofnod 18)
Holodd yr Aelodau a oedd dyddiadau Cynhadledd Flynyddol Aelodau Cymru wedi’u pennu’n derfynol erbyn hyn.  Dywedodd y Prif Weithredwr wrth yr Aelodau bod y Swyddogion wrthi yn ystyried gwahanol leoliadau, ac y byddai’r manylion yn cael eu cadarnhau cyn hir. 

NODWYD.
6.
Pwyllgor Rheoli Datblygu – adroddiad y Cyfarfod 

PENDERFYNWYD derbyn yr adroddiad ar y cyfarfod o’r Pwyllgor Rheoli Datblygu a gynhaliwyd ar yr 16eg o Dachwedd 2011.

7.
Pwyllgor Adolygu Hamdden a Thwristiaeth – adroddiad y Cyfarfod 

PENDERFYNWYD mabwysiadu’r adroddiad ar y cyfarfod o’r Pwyllgor Adolygu Hamdden a Thwristiaeth a gynhaliwyd ar y 14eg o Ragfyr 2011.
8.
Ethol Aelod Arweiniol ar gyfer Bioamrywiaeth 

PENDERFYNWYD ethol Christine Gwyther yn Aelod Arweiniol ar gyfer Bioamrywiaeth. 
9.
Cais am Dystiolaeth “Tuag at Ddeddf Gynllunio i Gymru: Sicrhau System Gynllunio Effeithiol”


Roedd yr adroddiad oedd gerbron yr Aelodau yn gofyn am awdurdodi ymateb i Holiadur Llywodraeth Cymru.


Dywedodd y Cyfarwyddwr Cyfarwyddo a Chynllunio wrth yr Aelodau bod rhaglen ddeddfwriaethol Llywodraeth Cymru yn cynnwys darpariaeth ar gyfer llunio Mesur Cynllunio yn 2013.  Roedd grŵp ymgynghori annibynnol wedi’i sefydlu dan gadeiryddiaeth cyn gyfarwyddwr yr Arolygiaeth Gynllunio yng Nghymru, John Davies, i gasglu tystiolaeth ar gyfer paratoi papur gwyn i’w gyhoeddi gan Lywodraeth Cymru yn ddiweddarach yn y flwyddyn.  Roedd y grŵp, sydd i gyflwyno’u tystiolaeth fis Mehefin, wedi gwneud cais am dystiolaeth i “sicrhau system gynllunio effeithiol”.


Byddai’r adolygiad yn ystyried ac yn gwneud argymhellion ynglŷn ag opsiynau ar gyfer cyflawni’r system gynllunio yn effeithiol, y ddeddfwriaeth a’r canllawiau polisi fydd eu hangen i gyflwyno’r opsiynau hyn, ac asesu’r adnoddau fydd eu hangen i’w cyflwyno yn ogystal â gwelliannau y gellid eu gwneud yn gyflym ac yn ddidrafferth na fyddai o reidrwydd angen newid deddfwriaethol.  Nid oedd yr adolygiad yn ystyried yr hyn sydd wedi’i gynnwys mewn polisïau.


Roedd y Grŵp wedi nodi 23 o gwestiynau, oedd ynghlwm wrth yr adroddiad, ac eglurodd y Pennaeth Cyfarwyddo a Chynllunio ei bod wedi ateb y cwestiynau hyn o’r hyn a dybiai oedd barn yr Aelodau ac nid o safbwynt swyddogion polisi.  

Bu’r Aelodau wedyn yn ystyried pob cwestiwn yn ei dro gan wneud nifer o newidiadau gan nodi’n arbennig bod amser ac adnoddau sylweddol wedi’u neilltuo i lunio Polisi Cynllun Datblygu yr Awdurdod ac ni ddymunent i hynny gael ei golli.

O ran cwestiwn 14 cafwyd trafodaeth ar y mater o gynnal cyfarfodydd gyda’r hwyr. Barnai rhai y byddai cyfarfodydd hwyrol yn ei gwneud yn haws i’r cyhoedd fod yn bresennol.  Barnai eraill bod cyfarfodydd eraill yn cael eu cynnal ar y rhan fwyaf o nosweithiau’r wythnos ac na fyddai’n gyfleus i gynnwys rhagor o gyfarfodydd gyda’r hwyr.  Cytunodd y swyddogion i ddod ag adroddiad ar y pwnc hwn gerbron cyfarfod o’r Awdurdod Parc Cenedlaethol maes o law.

PENDERFYNWYD cadarnhau’r ymatebion i’r holiadur fel y’u nodwyd yn yr adroddiad, cyn belled â bod y newidiadau a wnaed yn y cyfarfod yn cael eu cynnwys, a’u cyflwyno i Lywodraeth Cymru fel ymateb Awdurdod Parc Cenedlaethol Arfordir Penfro i’r “Cais am Dystiolaeth”.
10.
Dirprwyo Pwerau Gorfodi 


Dywedwyd bod yr Aelodau wedi cadarnhau nifer o gamau gweithredu fis Medi 2010 i wella’r gwasanaeth cynllunio, a hefyd wedi mabwysiadu Polisi Gorfodi a Chydymffurfio ar yr 22ain o Fehefin 2011.  Roedd nifer o’r newidiadau hyn bellach wedi’u rhoi ar waith oedd yn golygu bod y mwyafrif o gwynion cychwynnol wedi derbyn sylw cyn pen 12 wythnos (sef y targed a bennwyd gan Lywodraeth Cymru) gyda’r canlyniad bod nifer yr achosion sy’n disgwyl derbyn sylw wedi gostwng yn sylweddol.  Serch hynny cydnabyddir y gellid gwneud gwelliannau pellach gan gynnwys mwy o ddirprwyo’r gwaith o gymryd rhai camau gorfodi.  


Ar hyn o bryd, roedd gan swyddogion bwerau dirprwyedig i gau achosion mewn rhai amgylchiadau.  Fodd bynnag, nid oedd y cynllun yn caniatáu unrhyw ddirprwyo i gyflymu’r achosion lle nodwyd bod y rheolau wedi’u torri.  O dan y cynllun mae pob achos o dorri rheolau cynllunio oedd yn gofyn am gamau pellach yn cael eu dwyn i sylw’r Pwyllgor waeth beth yw natur neu pha mor amlweddog yw’r achos.  


Bernid y byddai’r gallu i ddelio â mwy o faterion gorfodi ar lefel swyddogion, heb orfod eu dwyn gerbron y Pwyllgor Rheoli Datblygu, yn gymorth i wella’r gwasanaeth.  Bernid y dylai pwerau dirprwyedig ar faterion gorfodi fod ar gael yn yr un modd, i bob pwrpas, ag yr oeddent ar gael i brosesu ceisiadau cynllunio.  Roedd cynllun arfaethedig o ddirprwyo pwerau gorfodi ynghlwm wrth yr adroddiad.  Byddai hyn yn dal i alluogi materion gael eu dwyn gerbron y Pwyllgor lle bo angen hynny.


Argymhellwyd mai’r unig swyddogion y dylid eu hawdurdodi i gymryd camau oedd y Prif Weithredwr, y Cyfarwyddwr Cyfarwyddo a Chynllunio, y Pennaeth Rheoli Datblygu a’r ddau Brif Swyddog Cynllunio.  Byddai’r rheswm dros gymryd camau yn cael ei nodi’n llawn ar ffeil, a byddai hefyd yn ofynnol i Gyfreithiwr yr Awdurdod wirio pob hysbysiad gorfodi.  
O dan y system gyfredol, defnyddir Hysbysiadau Tramgwyddau Cynllunio yn aml fel y cam cyntaf mewn ymchwiliad, a’r unig swyddogion sydd â’r hawl i lofnodi’r hysbysiadau hyn yw’r Prif Weithredwr, y Cyfarwyddwr Cyfarwyddo a Chynllunio, y Pennaeth Rheoli Datblygu a Chyfreithiwr yr Awdurdod.  Gofynnwyd am i’r Prif Swyddogion Cynllunio hefyd gael yr hawl i lofnodi’r Hysbysiadau Tramgwyddau Cynllunio.  Fodd bynnag er mwyn sicrhau gwirio a chydbwysedd o fewn y system rhaid fyddai i swyddogion sicrhau bod swyddog arall yn llofnodi Hysbysiadau sy’n ymwneud â’u hachosion hwy eu hunain.

  Dywedwyd yn y cyfarfod bod cyfeiriad at Hysbysiadau Atal yn y paragraff ar Ystyriaethau Ariannol ar dudalen 25 yn anghywir o ran y nodwyd mai gweithredu’n ddi-oed oedd y rheswm dros ofyn am ddirprwyo’r pwerau.  Byddai cyflwyno Hysbysiad Atal ond yn cael ei awdurdodi gan y Prif Weithredwr neu gan y Cyfarwyddwr Cyfarwyddo a Chynllunio ynghyd â Chyfeithiwr yr Awdurdod drwy ymgynghori â Chadeirydd neu Is Gadeirydd y Pwyllgor Rheoli Datblygu.  

PENDERFYNWYD:

1. mabwysiadu’r cynllun dirprwyo a nodir yn Atodiad A o’r 1af o Fawrth 2012.

2. ychwanegu’r Prif Swyddogion Cynllunio at y rhestr o’r rhai a awdurdodir i lofnodi Hysbysiadau Tramgwyddau Cynllunio ac nad oedd swyddog yn llofnodi Hysbysiadau Tramgwyddau Cynllunio oedd yn ymwneud ag achosion lle mai ef oedd y swyddog achos. 

11.
Ymgynghoriad Llywodraeth Cymru ar Ddiwygiadau i Bennod 7 o Bolisi Cynllunio Cymru – Cynnal yr Economi 
Hysbysodd y Cyfarwyddwr Cyfarwyddo a Chynllunio yr Aelodau am yr ymgynghoriad uchod gan ofyn am i gadarnhau ymateb yr Awdurdod gael ei ddirprwyo i'r cyfarfod nesaf o’r Pwyllgor Rheoli Datblygu gan mai dyddiad olaf derbyn ymateb oedd y 5ed o Fawrth, oedd cyn y cyfarfod nesaf o’r Awdurdod.
PENDERFYNWYD awdurdodi’r Pwyllgor Rheoli Datblygu i gytuno ar ymateb yr Awdurdod i ymgynghoriad Llywodraeth Cymru ar Ddiwygiadau i Bennod 7 o Bolisi Cynllunio Cymru - Cynnal yr Economi.
12.
Cynllunio Cyllideb Ddrafft 2012/13 – 2014/15
Roedd adroddiad y Prif Weithredwr a'r Prif Swyddog Cyllid yn nodi’r cyllidebau Refeniw a Chyfalaf drafft ar gyfer 2012/13 a’r goblygiadau ar y gronfa wrth gefn, y drafft o ardoll a godir yn erbyn Cyngor Sir Penfro am 2013/14, Dangosyddion Materion Ariannol ar gyfer y rhaglen gyfalaf, a Strategaeth Fuddsoddi a Datganiad Polisi ar Reoli’r Trysorlys ar gyfer 2012/13.    
Roedd cyllideb ddrafft Llywodraeth Cymru a gyhoeddwyd fis Hydref 2011 yn nodi mai’r un fyddai’r grant i’r tri Awdurdod Parc Cenedlaethol yng Nghymru yn 2012/13 â’r hyn oedd yn 2011/12.  Roedd Llywodraeth Cymru wedi ymgorffori’r grant Cronfa Datblygu Cynaliadwy o £186,753 (i lawr o £200,000 yn 2011/12) yn y prif Grant i’r Parc Cenedlaethol fyddai’n cael effaith o’r herwydd ar yr Ardoll ar Gyngor Sir Penfro.  Cyhoeddodd Llywodraeth Cymru y byddai’r dyraniad cyfalaf yn parhau yr un fath ag yn 2011/12.
Er yn nhermau ariannol bod grant y Parc Cenedlaethol ar gyfer 2012/13 yn ddigyfnewid, o gymryd chwyddiant i ystyriaeth, roedd y grant yn is na’r flwyddyn flaenorol mewn termau real.  Roedd yr Awdurdod wedi llwyddo i fantoli’r gyllideb ar gyfer 2012/13 drwy gyfuniad o arbedion cyflogau ac effeithlonrwydd o fewn y gwahanol wasanaethau cynnal.  Roedd yr Awdurdod wedi mabwysiadu dulliau Cyllidebu Seiliedig ar Sero wrth baratoi cyllideb 2012/13.  Roedd yr ymarferiad cyllidebu ar Sail Sero wedi golygu gwerthuso pob llinell o’r gyllideb yn drwyadl, ac roedd hyn wedi llwyddo i ddyrannu’r nifer mwyaf o adnoddau i’r rhannau hynny o’r sefydliad oedd fwyaf o angen yr adnoddau hynny.  Hefyd roedd y broses wedi hwyluso’r gwaith o ailddyrannu’r arian dros ben oedd wedi deillio o’r arbedion effeithlonrwydd.
Roedd y rhagolygon ar gyfer setliadau yn y tymor byr a’r tymor canolig yn parhau yn ansicr, ond roedd cronfeydd wrth gefn yr Awdurdod yn gymharol gryf, oedd yn golygu bod yr Awdurdod mewn sefyllfa dda i wynebu’r blynyddoedd sydd i ddod.  Ar y llaw arall, byddai angen parhau i adolygu’r meysydd gweithgaredd i sicrhau bod yr adnoddau’n parhau i gael eu dyrannu i ddiwallu’r amcanion o flaenoriaeth.  Disgwylir y bydd yr arian wrth gefn yn crebachu yn ystod y cylch cynllunio tair-blynedd.
Aeth y Prif Swyddog Cyllid rhagddo i ddweud bod y cyllidebau drafft wedi’u paratoi yn unol â’r Strategaeth Cyllideb Flynyddol a drafodwyd eisoes gan yr Aelodau yn y gweithdy fis Rhagfyr, ac wrth gyfrif y costau net o barhau â’r gwasanaethau presennol, roedd nifer o ffactorau wedi’u cymryd i ystyriaeth.  Roedd y ffactorau hyn yn cynnwys Grant craidd yr APC a’r cynnydd yn yr Ardoll, codiadau cyflog ynghyd â gostyngiad yn y gyfradd cyfraniadau pensiwn.  Roedd cyllideb 2012/13 hefyd yn ymgorffori’r tair adran newydd a grëwyd gan ailstrwythuro’r Awdurdod, sef yr Adran Darganfod, yr Adran Cyflawni a’r Adran Cyfarwyddo.  Ni fyddai unrhyw newid yn y gyllideb yn gyffredinol, ond roedd dal angen gweithio drwy rai o’r mân fanylion.  Oherwydd sefyllfa fregus y marchnadoedd arian, trefnwyd cyfrifon adnau tymor penodol.  Ychwanegodd bod yr Aelodau eisoes wedi cymeradwyo defnyddio cronfeydd wrth gefn a glustnodwyd i gyfrannu at brosiectau refeniw a chyfalaf penodol, a byddai angen sicrhau na fyddai’r Gronfa Gyffredinol Wrth Gefn yn syrthio’n is na £300,000.
Dywedwyd mai’r Grant Parc Cenedlaethol a’r Ardoll ar gyfer 2011/12 oedd £4,490,800 a chyhoeddwyd y flwyddyn flaenorol y byddai’r lefel hwn o ariannu yn parhau yn ddigyfnewid o 2011/12 drwyddo i 2012/13.  Byddai’r sefyllfa ar gyfer 2013/14 yn ddibynnol ar adolygiad cynhwysfawr Llywodraeth y DU ar wariant, ond ar gyfer y gyllideb hon cymerwyd y bydd y grant ar lefel wastad fel yn y ddwy flynedd flaenorol.  Roedd cynnwys y Grant Datblygu Cynaliadwy (SDF) yn y prif grant wedi ychwanegu £249,004 arall, ac felly roedd yr ariannu yn cynyddu i £4,739,804 yn 2012/13.  Byddai’r ffigwr hwn yn gostwng wedyn i £4,727,137 yn 2013/14 ac yn 2014/15 wrth i’r elfen grant SDF leihau.  
Nodwyd y cyllidebau refeniw llinell sylfaen ar gyfer 2012/13 - 2014/15 yn yr adroddiad, oedd yn rhoi cyfrif am y ffactorau y cyfeiriwyd atynt yn gynharach yn y cyfarfod.  Cymharwyd y Gyllideb Net â’r lefel a ragwelwyd o arian Grant/Ardoll i glustnodi’r arian fyddai’n weddill, h.y. cynnydd neu ostyngiad yn yr arian fydd yn weddill yn y Gronfa Gyffredinol Wrth Gefn.

Cyflwynwyd Rhaglen Gyfalaf ddrafft yr Awdurdod, ac roedd y rhaglen hon yn dod i £1,830,900, sef cynnydd sylweddol ar y blynyddoedd blaenorol, fyddai’n cael ei hariannu gan grant cyfalaf y Cynulliad, grantiau eraill, cronfeydd wrth gefn a glustnodwyd, a £206,999 o’r Gronfa Gyffredinol Wrth Gefn a Derbyniadau Cyfalaf.  Disgwylir y bydd £106,333 o’r rhaglen yn cael ei wario yn y blynyddoedd dilynol.  
Hefyd nodwyd effaith y gyllideb dreigl 3 blynedd ar Gronfa Wrth Gefn yr Awdurdod.  Roedd swm yr arian wrth gefn a ragwelwyd ar ddechrau 2012/13 yn cynnwys y Gronfa Gyffredinol Wrth Gefn, Derbyniadau Cyfalaf a’r Gronfa Wrth Gefn a Neilltuwyd.  Dywedwyd bod lefelau’r arian wrth gefn yn weddol uchel, ond oherwydd bod yr ariannu yn parhau’n statig, barnwyd nad oedd y lefelau’n rhy uchel.  Rhagwelwyd y byddai’r Gronfa Gyffredinol Wrth Gefn yn cynyddu rhywfaint dros y ddwy flynedd nesaf ond wedyn yn dechrau gostwng yn 2014/15.  
Tra bod y setliad grant tebygol ar gyfer 2012/13 yn unol â’r disgwyl, roedd y rhagolygon ariannol yn awgrymu y byddai gofyn i’r Awdurdod barhau i gadw rheolaeth lem ar y sefyllfa ariannol.  Rhagwelir y bydd gofyn rheoli’r cyfyngiadau ariannol drwy barhau â’r ymgyrch i sicrhau mwy o effeithlonrwydd ac arbedion costau, adolygu’r cyfleon i ddatblygu incwm lleol, a chwilio am ffynonellau eraill o gymorth grant. 

Ymhlith y mesurau pellach oedd eu hangen ac a gynigiwyd felly oedd:

·       Adolygu strwythur yr Awdurdod yn barhaus er mwyn clustnodi arbedion effeithlonrwydd a/neu wella’r modd y darperir gwasanaethau.

·       Gweithio gyda phartneriaid i barhau i gyflawni’r trefniadau o weithio drwy gydweithredu.

·       Adolygu’r gwariant presennol ar wasanaethau er mwyn clustnodi meysydd lle gellir gwneud arbedion drwy leihau’r gwasanaethau nad oedd yn ategu’r agenda gwelliannau yn ôl blaenoriaeth, ac adolygu’r incwm ychwanegol posibl. 
·       Bod y prosiectau cyfalaf nad yw’r Awdurdod wedi ymrwymo iddynt eto i’w hadolygu o ran y blaenoriaethau corfforaethol ac y byddai cymeradwyaeth yn dal yn ddibynnol ar fod arian ar gael.
PENDERFYNWYD:

·       cymeradwyo’r gyllideb ddrafft ar gyfer 2012/13 mewn egwyddor cyn belled ag y nodir nad oedd yr amcangyfrif o’r Grant/Ardoll wedi’i gadarnhau eto.

·       nodi’r cyllidebau blaengynllunio ar gyfer 2013/14 a 2014/15 a’u cadarnhau.
·       cymeradwyo’r camau a gynigir i gynyddu’r cronfeydd arian sydd ar gael. 

(a) Yr Ardoll ar Gyngor Sir Penfro 
Atgoffodd y Prif Swyddog Cyllid yr Aelodau bod Adran 71 o Ddeddf yr Amgylchedd 1995, isadran 3, yn pennu’r modd y dylid cyhoeddi’r ardoll oedd i’w godi ar Gyngor Sir Penfro.  Roedd y datganiad canlynol yn cydymffurfio â’r gofyniad hwn.

Rhaid i’r Awdurdod awdurdodi codi ardoll o £1,184,951 oddi wrth Gyngor Sir Penfro yn unol ag Adran 71 o Ddeddf yr Amgylchedd 1995 a Rheoliadau Awdurdodau Parciau Cenedlaethol (Ardollau)(Cymru) 1995 OS 1995 Rhif 3019 fel y’i diwygiwyd gan Reoliadau Awdurdodau Parciau Cenedlaethol (Ardollau)(Cymru)(Diwygio) 1996:

•
y swm fydd ei angen i dalu am wariant yr Awdurdod yn y flwyddyn dan sylw yn y 
cyfrif Refeniw yw 


       

        £6,312,916
•
gwneud y ddarpariaeth sy’n briodol i dalu am 

hapddigwyddiadau, a’r gwariant hwnnw i’w dalu 

o’r Cyfrif Refeniw
£Dim
•
y swm sydd ei angen i sicrhau bod 

gweddill digonol gan yr Awdurdod yn ei

Gyfrif Refeniw 
£Dim
•
y swm sydd ei angen ar yr Awdurdod 

i dalu am unrhyw ddiffyg a ddygwyd ymlaen

o’r flwyddyn ariannol flaenorol
£Dim


------------


Is-gyfanswm
£6,312,916

YN LLAI O 
•
Grant Adran 72 
£3,554,853

•
Incwm a gredydir i’r

Cyfrif Refeniw 
£1,573,112

•
symiau eraill heb eu cynnwys uchod

sy’n debygol o fod ar gael

yn ystod y flwyddyn
£Dim
£5,127,965



--------------
-------------


Yr ardoll sy’n ofynnol

£1,184,951


Hysbyswyd yr Aelodau bod yn rhaid rhoi gwybod i Gyngor Sir Penfro beth yw swm yr ardoll swyddogol sy’n ofynnol erbyn y 15fed o Chwefror.
Argymhellwyd bod yr Awdurdod Parc Cenedlaethol yn parhau gyda’r trefniadau cyfredol o dderbyn 12 rhandal cyfartal misol ar neu cyn y 12fed o bob mis calendr drwy drosglwyddiad banc.
PENDERFYNWYD bod yr Aelodau yn awdurdodi ardoll o £1,184,951 (neu swm arall a bennir ar ôl derbyn cadarnhad o’r arian net a dderbynnir oddi wrth Lywodraeth Cymru) oddi wrth  Gyngor Sir Penfro am y flwyddyn 2012/13.
(b) Dangosyddion Cod Materion Ariannol 
Roedd Rheoliadau Awdurdodau Lleol (Cyllid Cyfalaf a Chyfrifyddu) (Cymru) 2003 yn ei gwneud yn ofynnol i’r Awdurdod Parc Cenedlaethol ystyried Cod Materion Ariannol Sefydliad Siartredig Cyllid Cyhoeddus a Chyfrifyddu (CIPFA) wrth bennu cyllidebau blynyddol.  Roedd y Cod Materion Ariannol yn ei gwneud yn ofynnol i’r Awdurdod ystyried y Dangosyddion Materion Ariannol sy’n cynnwys amcangyfrif o’r gwariant a chyllido a’r union wariant a chyllido, a’r terfynau ar y ddau.
Bwriad y dangosyddion hyn oedd ategu a chofnodi penderfyniadau a wneir yn lleol, ac nid cymharu un awdurdod yn erbyn y llall.  Fodd bynnag, gan nad oedd gan yr Awdurdod unrhyw ddyledion yn awr ac nad oedd unrhyw fwriad ar hyn o bryd i fenthyca rhagor o arian gan fod y cynlluniau gwariant cyfalaf i’w hariannu naill ai gan gronfeydd refeniw, cymorth grant allanol neu dderbyniadau cyfalaf, nid oedd sawl un o’r dangosyddion yn berthnasol.  Roedd yr adroddiad felly ond yn nodi’r dangosyddion hynny oedd yn berthnasol ar hyn o bryd, a gofynnwyd i’r Aelodau fabwysiadu’r Dangosyddion Materion Ariannol fel y’u cyflwynwyd.
     Hefyd cyflwynodd y Prif Swyddog Cyllid y Strategaeth Buddsoddi ar gyfer 2012/13 yn unol â chanllawiau statudol ac i ategu’r system fenthyca darbodus.  Roedd y Strategaeth hefyd yn ategu dogfen CIPFA “Rheoli’r Trysorlys yn y Gwasanaethau Cyhoeddus: Cod Ymarfer a Nodiadau Canllaw Traws-Sector”.
PENDERFYNWYD bod yr Aelodau 
a) Yn mabwysiadu’r Dangosyddion Materion Ariannol, fel y’u cyflwynwyd.

b) Yn cymeradwyo’r Strategaeth Buddsoddi a’r Datganiad Polisi ar Reoli’r Trysorlys ar gyfer 2012/13.  
13.
Cynhwysiant Cymdeithasol a Thlodi Plant – Cynllun Gweithredu 
Roedd yr adroddiad oedd gerbron yr Aelodau yn gofyn am gadarnhau Strategaeth Cynhwysiant Cymdeithasol a’r Cynllun Gweithredu Cynderfynol ar gyfer Awdurdodau Parciau Cenedlaethol Cymru 2011-2014” cyn i Awdurdod Parc Cenedlaethol Arfordir Penfro ymgynghori â grwpiau lleol i geisio cymeradwyaeth ehangach i ymagwedd barhaus yr Awdurdod tuag at gynhwysiant cymdeithasol.
Eglurodd y Cyfarwyddwr Cyflawni a Darganfod bod cynhwysiant cymdeithasol yn thema drawsbynciol allweddol oedd yn dylanwadu ar y mwyafrif o’r polisïau a wneir gan Lywodraeth Cymru ac a oedd yn rhan annatod o’r agenda datblygu cynaliadwy.  Roedd yr angen am i’r tri Parc Cenedlaethol yng Nghymru fynd i’r afael â materion diffyg cydraddoldeb wedi’u hamlygu’n gyson yn y Llythyr Grant Strategol oedd yn nodi blaenoriaethau Llywodraeth Cymru ar gyfer pob Awdurdod Parc Cenedlaethol yn unigol, a hynny yn flynyddol.  Felly roedd y tri Parc Cenedlaethol yng Nghymru wedi cydweithio ar Gynhwysiant Cymdeithasol ers 2005.  
Disgwylir i gyrff cyhoeddus yng Nghymru ddangos eu hymrwymiad i fynd i’r afael â thlodi plant yn unol â’r 13 o nodau cyffredinol a nodir yng nghanllawiau’r Llywodraeth, a thrwy drafodaeth gyda Llywodraeth Cymru, cytunwyd bod yr Awdurdodau Parciau Cenedlaethol yng Nghymru yn cyfrannu’n bennaf i ddau o nodau craidd tlodi plant:
· Sicrhau bod pob plentyn cael ei fagu mewn cartref boddhaol;
· Lleihau’r anghydraddoldeb ymhlith y rhai sy’n cymryd rhan mewn gweithgareddau diwylliannol, chwaraeon a hamdden rhwng plant a rhieni plant (i’r graddau y mae angen i sicrhau lles eu plant).
Yn hytrach na bod pob un o’r tri Awdurdod Parc Cenedlaethol yng Nghymru yn mabwysiadu eu gwahanol Gynllun Gweithredu ar Dlodi Plant, cytunwyd i ymgorffori’r camau gweithredu sydd â’r nod o waredu tlodi plant yng Nghynllun Gweithredu’r tri Parc ar Gynhwysiant Cymdeithasol.  Yn sgîl hynny, ystyrir y Strategaeth Cynhwysiant Cymdeithasol a’r Cynlluniau Gweithredu fel dogfennau cynderfynol fyddai’n cael eu defnyddio fel sail ar gyfer ymgynghori â grwpiau lleol yn ystod Gaeaf 2011/12.  Yn dilyn yr ymgynghori hwn, byddai’r Strategaeth Cynhwysiant Cymdeithasol a’r Cynllun Gweithredu yn cael eu mabwysiadu gan y tri Awdurdod Parc Cenedlaethol yng Nghymru fis Ebrill 2012.  Strategaeth barhaus yw hon sy’n nodi targedau allweddol ar gyfer pob Awdurdod Parc Cenedlaethol i’w cyrraedd yn unigol ac ar y cyd, ac adolygir y strategaeth bob dwy flynedd.
  Holodd yr Aelodau pa grwpiau yr ymgynghorir â hwy.  Atebodd y Cyfarwyddwr y gofynnwyd i’r swyddogion lunio rhestr, a gwahoddwyd yr Aelodau hefyd i gyflwyno awgrymiadau iddo yntau.  Hefyd dymunent amlygu’r gwaith yr oedd Tom Moses wedi’i wneud gyda phlant mewn ardaloedd difreintiedig.  Canmolodd ef am fod yn swyddog penigamp a allai sbarduno plant difreintiedig mor effeithiol.
PENDERFYNWYD cadarnhau’r Cynllun Gweithredu Cynderfynol ar Gynhwysiant Cymdeithasol ar gyfer yr Awdurdodau Parciau Cenedlaethol yng Nghymru: 2011-2014 (Atodiad 3 i’r adroddiad) ac y dylid cychwyn ar gyfnod o ymgynghori â grwpiau lleol er mwyn sicrhau bod y cynllun yn amlygu anghenion y grwpiau targed lleol allweddol yn ogystal â sicrhau bod dyletswyddau’r Awdurdod yn cael eu diwallu fel yr eglurir yn y Mesur Plant a Theuluoedd (Cymru) (2010).  
14.
Cynigion ar gyfer Prosiectau a Gweithgareddau Newydd - Gwybodaeth am “Origins”, “Mosaic”, “Eich Parc, Eich Dyfodol” ac Astudiaeth Dichonoldeb arfaethedig ar y Parc Cenedlaethol yn cael ei ddynodi yn Geoparc 
Roedd yr adroddiad oedd gerbron yr Aelodau yn cyflwyno gwybodaeth ac yn ceisio cymeradwyaeth i brosiectau newydd yr oedd yn fwriad gan yr Awdurdod i’w cyflawni neu eu cefnogi o 2012 ymlaen.  

Rhoddodd y Prif Weithredwr amlinelliad byr o bob un fel a ganlyn:

Origins
Prosiect deunydd esboniadol yw hwn i droi Castell Henllys yn ganolfan ar gynhanes i Gymru gyfan.  Roedd yr Awdurdod Parc Cenedlaethol wedi llwyddo i gael cymorth ariannol oddi wrth y Prosiect Twristiaeth Treftadaeth drwy’r thema ‘Origins’ Sir Benfro Cynhanes.  Cyflawnir y prosiect dros gyfnod o dair blynedd gyda’r gwaith adeiladu mewnol yn cael ei wneud dros fisoedd y gaeaf.  Awdurdod Parc Cenedlaethol Sir Benfro fyddai’n rheoli’r prosiect.  Ymddiriedolaeth Archeolegol Dyfed fydd yn gwneud y gwaith ymchwil i’r cefndir a bydd PLANED yn cynorthwyo i ymgysylltu â’r gymuned.
Nod y prosiect yw:

· Creu canolbwynt rhanbarthol ar gyfer Origins a Chynhanes Cymru;

Hyrwyddo Castell Henllys fel canolfan deunydd esboniadol ar Sir Benfro cynhanes yng nghyd-destun ehangach Cymru gyfan gan ganolbwyntio ar fywyd yn yr oes gynhanes;
· Ymuno mewn partneriaeth â sefydliadau eraill (Ymddiriedolaeth Archeolegol Dyfed, Planed a’r Ymddiriedolaeth Genedlaethol) i gynyddu’r ddarpariaeth i’r ymwelwyr a nifer yr ymwelwyr a dealltwriaeth y gymuned o fywyd cynhanes yn Sir Benfro a thirwedd ehangach Cymru; a
· Hyrwyddo dealltwriaeth a mwynhad o dreftadaeth amrywiol Cymru a bod yr ymwybyddiaeth hon yn arwain at fesurau cadwraeth.  

Roedd yr adroddiad yn nodi’r ystyriaethau ariannol a’r risgiau gan y bydd yr Awdurdod yn cyfrannu £50k o arian cyfalaf a £50k mewn da; ymhlith y risgiau oedd methu â llwyddo i gael arian cyfatebol angenrheidiol oddi wrth Cadw a methiant i gyrraedd targedau.  Roedd y Prif Weithredwr yn hyderus fodd bynnag bod y risgiau hyn yn isel ac y byddai’r prosiect yn fodd i wella profiad yr ymwelydd i Gastell Henllys a’r dirwedd ehangach.  Dylai’r prosiect annog ymwelwyr i ymchwilio’r dirwedd ar ôl ymweld â Chastell Henllys.
Byddai’r newidiadau i du fewn y ganolfan addysg bresennol yn gwella’r deunydd esboniadol ac yn rhoi mwy o le i werthu nwyddau i gynyddu’r incwm gymaint â phosibl ar y safle.
PENDERFYNWYD bod yr Awdurdod yn mynd ati i gyflawni’r prosiect Origins. 
Mosaic – Meithrin Cysylltiadau rhwng Cymunedau Lleiafrifoedd Ethnig a’r Parciau Cenedlaethol yng Nghymru
Dywedwyd nad oedd gan gymunedau pobl dduon a lleiafrifoedd ethnig ddigon o gynrychiolaeth o ran eu defnydd o Barciau Cenedlaethol ar hyd a lled gwledydd Prydain.  Mewn ymdrech i fynd i’r afael â hyn, bu’r Ymgyrch dros Barciau Cenedlaethol yn lansio’r Prosiect Mosaic yn 1992 mewn cydweithrediad â phob Awdurdod Parc Cenedlaethol yn Lloegr yn ogystal ag Awdurdod Parc Cenedlaethol Bannau Brycheiniog yng Nghymru, a ymunodd yn 2005.  
Dywedwyd bod y prosiect hwn wedi bod yn hynod lwyddiannus gan i 7,500 o gyfranogwyr newydd gael mynediad i’r Parciau Cenedlaethol yn y ddwy flynedd flaenorol.  Roedd yr Ymgyrch dros Barciau Cenedlaethol yn awyddus i ymestyn y Prosiect Mosaic i gynnwys Cymru gyfan, ac yn sgîl hyn, roedd Awdurdod Parc Cenedlaethol Eryri, Awdurdod Parc Cenedlaethol Bannau Brycheiniog ac Awdurdod Parc Cenedlaethol Arfordir Penfro wedi gweithio’n agos gyda’r Ymgyrch a gyda’r Gymdeithas Hostelau Ieuenctid i ddatblygu Prosiect Mosaic pwrpasol i Gymru.
Ariannwyd y prosiect gan Raglen Pobl a Lleoedd Cronfa’r Loteri Fawr oedd yn rhoi cymorth grant i dalu am gyflawni’r prosiect dros gyfnod o dair blynedd.  Ychwanegwyd at yr arian hwn gan bob un o’r Awdurdodau Parciau Cenedlaethol yng Nghymru drwy ymrwymo i roi cyfraniad ariannol blynyddol o £4,000 ynghyd ag adnoddau mewn da megis amser swyddogion a mynediad di-dâl i gyfleusterau.
Nod y Prosiect Mosaic yng Nghymru oedd ennyn ymgysylltu cynaliadwy tymor-hir â chymunedau o bobl dduon a lleiafrifoedd ethnig a’r Parciau Cenedlaethol yng Nghymru.  Byddai’r prosiect yn llwyddo i wneud hyn drwy waith sy’n canolbwyntio ar chwe nod allweddol.
Byddai gwaith Swyddogion y Prosiect Mosaic yng Nghymru, a benodwyd yn ddiweddar gan yr Ymgyrch, yn hanfodol bwysig i lwyddiant y rhaglen.  Cytunwyd y byddai’r swydd yn ardaloedd Parc Cenedlaethol Bannau Brycheiniog a Pharc Cenedlaethol Arfordir Penfro yn rhannu’r gwaith rhwng y ddau Awdurdod, a dechreuodd y swyddog ar ei waith ar y 23ain o Ionawr.  Mae gan y swyddog ddesg boeth ym Mharc Llanion.
Holodd yr Aelodau a oedd y cynllun hwn yn cynnwys cymunedau sipsiwn, a chytunodd y Cyfarwyddwr Cyflawni a Darganfod i ymchwilio i’r mater.
NODWYD.
‘Eich Parc, Eich Dyfodol’ 
Dywedwyd bod yr Awdurdod wedi sicrhau cymorth ariannol oddi wrth raglen Pobl a Lleoedd Cronfa’r Loteri Fawr ar gyfer ei brosiect ‘Eich Parc, Eich Dyfodol’ oedd yn adeiladu ar y gwaith da, ac yn parhau â’r gwaith da a wnaed drwy’r prosiect Go4it.
Byddai Grŵp Llywio yn arwain y bartneriaeth fyddai’n cynnwys cynrychiolwyr o sefydliadau allweddol, a byddai’n cyflogi cydgysylltydd llawn-amser a gweithiwr prosiect rhan-amser.  Byddai’r prosiect yn rhedeg am dair blynedd ac yn cynyddu gallu’r grwpiau sy’n gweithio gyda phobl sy’n wynebu rhwystrau ymgysylltu i wneud defnydd annibynnol a rheolaidd o weithgareddau awyr agored, a datblygu cysylltiadau â grwpiau lleol eraill, prosiectau a lleoliadau awyr agored ar eu stepen drws.  Byddai’r prosiect yn prydlesu bws mini, a phrynu trelar ac amrywiol gyfarpar fyddai ar gael i grwpiau eraill yn ôl y gofyn.
Roedd dwy ran i’r prosiect fel a ganlyn:

Rhan 1 - Ymgysylltu Cychwynnol.  Byddai staff y prosiect yn gweithio gyda sefydliadau eraill i gynllunio a chyflawni cyfres o sesiynau oedd yn diwallu eu hanghenion ac yn hyrwyddo eu hamcanion.  
Rhan 2 - Cymorth Parhaus.  Unwaith y byddai sefydliad wedi gweld y manteision o ddefnyddio gweithgareddau awyr agored yn amlach, cynigir cymorth i’w helpu i gynnal a datblygu’r defnydd a wneir ganddynt.  
Bydd y prosiect yn cael ei werthuso gydol yr amser i helpu grwpiau a staff i gnoi cil ar eu profiadau a’u harferion yn ogystal â chasglu data ansoddol at ddibenion cyflwyno adroddiadau.
Y gobaith oedd y gallai 2,400 o gyfranogwyr, staff ac aelodau o’r cymunedau ehangach elwa o’r prosiect, oedd yn gobeithio cynnwys 40 o grwpiau sy’n gweithio gyda phobl dan anfantais.  Byddai’r prosiect yn agored i bawb, ond rhagwelir y byddai’r rhan fwyaf o’r grwpiau yn cynnwys plant a phobl ifainc.  
Roedd swm o £249,864 wedi’i sicrhau i ariannu’r prosiect tair blynedd.  Roedd y grant yn ariannu 100% o gostau’r prosiect er y byddai’r Awdurdod yn cyfrannu drwy roi swyddfa i’r prosiect a rhoi cymorth gwasanaethau corfforaethol yn ôl y gofyn.  
NODWYD.
Astudiaeth Dichonoldeb ar effaith dynodi’r Parc Cenedlaethol yn GeoParc 
Dywedwyd bod mwy o amrywiaeth o nodweddion geolegol ym Mharc Cenedlaethol Arfordir Penfro nag mewn unrhyw ardal gyffelyb arall yng ngwledydd Prydain, gyda sawl safle yn safle o bwys rhyngwladol.  Bwriad yr Awdurdod felly yw cynnwys cynnig yn ei Gynllun Gweithredol 2012-2013 i wneud astudiaeth dichonoldeb i asesu effaith dynodi’r Parc Cenedlaethol yn GeoParc ac ymuno â’r Rhwydwaith o Geoparciau Ewropeaidd.  
Nod Rhwydwaith Geoparciau Ewropeaidd yw diogelu geoamrywiaeth, hyrwyddo treftadaeth geolegol i’r cyhoedd yn gyffredinol yn ogystal â chefnogi datblygiad economaidd cynaliadwy tiriogaethau Geoparc.  Roedd y rhwydwaith wedi dwyn tiriogaethau ynghyd o bob cwr o Ewrop oedd yn rhannu’r nodau hyn ac yn gweithio gyda’i gilydd mewn modd ymarferol a deinamig i wireddu’r nodau hynny.   
Hysbyswyd yr Aelodau bod dau Geoparc arall yng Nghymru - un ar Ynys Môn ac un ym Mharc Cenedlaethol Bannau Brycheiniog.  Ariennir y rhwydwaith gan ei aelodau a drwy geisiadau ar y cyd am arian yr Undeb Ewropeaidd ar gyfer prosiectau cyffredin.  Caniateir aelodaeth o’r Rhwydwaith am gyfnod o dair blynedd, ac wedi hynny caiff yr aelodaeth ei adolygu a’i asesu.  
Cyn cynnig bod yr Awdurdod yn gwneud cais am statws GeoParc, y bwriad yw comisiynu corff allanol i wneud astudiaeth dichonoldeb i ystyried y buddiannau posibl (megis buddiannau economaidd-gymdeithasol, cyfraniad tuag at gyflawni Dibenion y Parc, effaith tymor-hir) o ddod yn GeoParc.  Unwaith y bydd yr astudiaeth dichonoldeb wedi’i gwblhau, cyflwynir papur gerbron yr Awdurdod Parc Cenedlaethol.
PENDERFYNWYD cymeradwyo’r cynnig i asesu’r posibiliadau bod y Parc Cenedlaethol a’r Awdurdod yn dod yn GeoParc.
15.
Dathlu Pen-blwydd Parc Cenedlaethol Arfordir Penfro yn 60 oed 
Roedd yr adroddiad gerbron yr Aelodau yn rhoi diweddariad ar y rhaglen o weithgareddau i ddathlu pen-blwydd y Parc yn 60 oed.  
Union ddyddiad y pen-blwydd yw’r 29ain o Chwefror, a dyma’r dyddiad y bydd rhaglen amrywiol o weithgareddau gydol y flwyddyn yn cael ei lansio gan roi’r cyfle i godi proffil y Parc a’r Awdurdod a chynnal proffil cadarn ymhlith y cyhoedd a’r cyfryngau.
Er bod nifer fach o ddigwyddiadau penodol ar y gweill i ddathlu’r achlysur, roedd angen i’r rhaglen am y flwyddyn amlygu’r hinsawdd economaidd sydd ohoni a chynnig dathliadau llai uchelgeisiol.  Lle bynnag y bo’n bosibl byddai digwyddiadau sydd eisoes ar droed yn cael eu hail-frandio i amlygu arwyddocâd y flwyddyn.  Roedd logo pen-blwydd wedi’i ddylunio, a defnyddir y logo hwn ar bapur pennawd, mewn cyhoeddiadau ac ar wefan yr Awdurdod yn ystod y flwyddyn.
Roedd cyfres o themâu allweddol wedi’u datblygu, yn seiliedig ar Ddeilliannau Corfforaethol a nodir yng Nghynllun Corfforaethol yr Awdurdod 2011-14, i roi ffocws ar weithgareddau’r dathlu bob mis.  Byddai’r themâu hyn, ynghyd â negeseuon allweddol, yn cael eu hymgorffori yn y rhaglen cyfathrebu a’r rhaglen waith am y flwyddyn, ac roedd y themâu hyn wedi’u nodi yn yr adroddiad.  
PENDERFYNWYD nodi a chadarnhau’r rhaglen o ddigwyddiadau i ddathlu pen-blwydd y Parc yn 60 oed.
Ardoll ar Gyngor Sir Penfro 

